Vendim nr. 137 datë 14.10.2022
Kolegji i Gjykatës Kushtetuese të Republikës së Shqipërisë, i përbërë nga:

Marsida Xhaferllari,
Anëtare 

Ilir Toska, 

Anëtar

Fiona Papajorgji,
Anëtare

në datën 14.10.2022 mori në shqyrtim paraprak kërkesën nr. 9 (F) 2022 të Regjistrit Themeltar, që i përket:

KËRKUESE:

FATBARDHA LAÇI 

OBJEKTI: 
Shfuqizimi i vendimeve nr. 328, datë 24.02.2014 të Gjykatës Administrative të Apelit; nr. 00-2016-2506, datë 21.09.2016 të Kolegjit Administrativ të Gjykatës së Lartë, si të papajtueshme me Kushtetutën e Republikës së Shqipërisë.

BAZA LIGJORE: 
Nenet 33, pika 1, 42, pikat 1 dhe 2, 43, 44, 131, pika 1, shkronja “f”, të Kushtetutës së Republikës së Shqipërisë; nenet 31 e vijues të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar (ligji nr. 8577/2000).

Kolegji i Gjykatës Kushtetuese (Kolegji), pasi dëgjoi relatoren e çështjes Fiona Papajorgji, shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:
I

Rrethanat e çështjes
1. Kërkuesja Fatbardha Laçi ka qenë në marrëdhënie pune me palën e paditur, Bashkinë e Pukës. Me shkresën nr. 341/14 prot., datë 12.08.2011 të kësaj të fundit, kërkuesja është njoftuar për shkurtimin e vendit të punës dhe ndërprerjen e marrëdhënieve financiare më 15.11.2011. Kërkuesja i është drejtuar gjykatës me kërkesëpadi me objekt kthimin në punën e mëparshme, pagimin e shpërblimit për një vit për shkak të zgjidhjes së marrëdhënies së punës pa shkaqe të justifikuara, pagimin e shpërblimit për vjetërsi në punë, si dhe pagimin e diferencës në pagën mujore për vitin 2011. 

2. Gjykata e Rrethit Gjyqësor Pukë, me vendimin nr. 78, datë 09.05.2015, ka vendosur: “Pranimin pjesërisht të kërkesëpadisë së paditëses. Rrëzimin e kërkesëpadisë së paditëses për kthimin në punën e mëparshme. Detyrimin e palës së paditur, Bashkisë Pukë, t`i paguajë paditëses Fatbardha Laçi (një vit) dymbëdhjetë muaj pagën bazë mujore dëmshpërblim për largim nga puna pa shkaqe të justifikuara, pagimin pjesërisht të dëmshpërblimit për vjetërsi në punë me 4 (katër) paga mujore (diferencë e papaguar) nga 49.280 lekë në muaj, pagimin e diferencës në pagë për vitin 2011 në vlerën 84.916 lekë.”. Kundër këtij vendimi ka paraqitur ankim pala e paditur në procesin gjyqësor, Bashkia e Pukës. 
3. Gjykata Administrative e Apelit Tiranë, me vendimin nr. 328, datë 24.02.2014, ka vendosur: “Ndryshimin e vendimit nr. 78, datë 09.05.2015 të Gjykatës së Rrethit Gjyqësor Pukë në këtë mënyrë: Detyrimin e palës së paditur Bashkia Pukë të paguajë në favor të palës paditëse dy paga mujore që i korrespondojnë shpërblimit për mosrespektim të procedurës së zgjidhjes së kontratës së punës. Rrëzimin e padisë për kërkimet e tjera.”. Kundër këtij vendimi kërkuesja ka paraqitur rekurs në Gjykatën e Lartë. 
4. Kolegji Administrativ i Gjykatës së Lartë, në dhomën e këshillimit, me vendimin nr. 00-2016-2506, datë 21.09.2016, ka vendosur mospranimin e rekursit, me arsyetimin se ai nuk përmban shkaqe nga ato të parashikuara në nenin 58 të ligjit nr. 49/2012, datë 03.05.2012 “Për gjykatat administrative dhe gjykimin e mosmarrëveshjeve administrative”, të ndryshuar (ligji nr. 49/2012). 

5. Në datën 12.09.2022 kërkuesja i është drejtuar Gjykatës Kushtetuese me ankim kushtetues individual, sipas objektit të kërkesës, e cila është regjistruar në datën 21.09.2022, pas plotësimit të saj sipas kërkesave të nenit 27 të ligjit nr. 8577/2000. 

II
Pretendimet e kërkueses
6. Kërkuesja ka pretenduar se procesi gjyqësor i kundërshtuar i ka cenuar: 

6.1. Të drejtën për t`u dëgjuar në procesin gjyqësor, sipas nenit 33 të Kushtetutës dhe nenit 42 të Kushtetutës, për shkak të shqyrtimit të çështjes në dhomën e këshillimit në gjykatën e apelit dhe në Gjykatën e Lartë, pa i dhënë mundësinë kërkueses për t`u dëgjuar dhe mbrojtur. 
6.2. Të drejtën për t`u gjykuar brenda një afati të arsyeshëm, pasi çështja e kërkueses, si në gjykatën e apelit, ashtu edhe në Gjykatën e Lartë, është shqyrtuar tej afateve ligjore të parashikuara në nenet 48, pika 2 dhe 60, pika 2, të ligjit nr. 49/2012. 

III

Vlerësimi i Kolegjit

A. Për legjitimimin e kërkueses
7. Çështja e legjitimimit është një ndër aspektet kryesore që lidhet me inicimin e një procesi kushtetues. Sipas neneve 131, pika 1, shkronja “f” dhe 134, pika 1, shkronja “i” dhe pika 2, të Kushtetutës, si dhe të nenit 71 të ligjit nr. 8577/2000, çdo individ, person fizik ose juridik, subjekt i së drejtës private dhe publike, mund të vërë në lëvizje Gjykatën Kushtetuese për gjykimin përfundimtar të ankesave kundër çdo akti të pushtetit publik ose vendimi gjyqësor që cenon të drejtat dhe liritë themelore të garantuara në Kushtetutë. Ankimi kushtetues individual, në çdo rast, duhet të plotësojë kriteret e nenit 71/a të ligjit nr. 8577/2000, që lidhen me shterimin e mjeteve juridike, afatin e paraqitjes së kërkesës, pasojat negative të pësuara në mënyrë të drejtpërdrejtë e reale, mundësinë për rivendosjen e së drejtës së shkelur, si dhe rregullimet e veçanta ligjore të shqyrtimit paraprak të kërkesës. 
8. Kriteret e lartpërmendura për pranueshmërinë e ankimit kushtetues individual janë të natyrës kumulative, pra duhet të plotësohen njëkohësisht. Në këtë vështrim, mjafton mosplotësimi i njërit prej tyre që kërkuesi të mos legjitimohet për vënien në lëvizje të gjykimit kushtetues.
9. Duke u ndalur në verifikimin e plotësimit të kritereve të mësipërme, Kolegji vlerëson se kërkuesja legjitimohet ratione personae, bazuar në nenet 131, pika 1, shkronja “f” dhe 134, pika 1, shkronja “i”, të Kushtetutës, pasi ka qenë palë në procesin gjyqësor ndaj të cilit ka ngritur pretendime në ankimin kushtetues, për rrjedhojë, si bartëse e së drejtës kushtetuese për proces të rregullt, të pretenduar të cenuar, provon interesin e saj të drejtpërdrejtë. 
10. Për sa i përket legjitimimit ratione temporis, në kuptim të nenit 71/a të ligjit nr. 8577/2000, individi, pasi të ketë shteruar të gjitha mjetet juridike për mbrojtjen e të drejtave të tij, mund ta paraqesë kërkesën në Gjykatën Kushtetuese brenda 4 muajve nga konstatimi i cenimit.
11. Kolegji konstaton se vendimi i fundit gjyqësor i kundërshtuar nga kërkuesja, ai i Kolegjit Administrativ të Gjykatës së Lartë, është i datës 21.09.2016, ndërsa kërkesa në Gjykatën Kushtetuese është paraqitur në datën 12.09.2022, pra dukshëm dhe haptazi përtej afatit ligjor. Kërkuesja ka pretenduar se është njohur me vendimin e Gjykatës së Lartë rreth datës 05.06.2022, kur ka marrë kopje të dosjes gjyqësore në gjykatën e rrethit. Kolegji vlerëson se, edhe pse ka barrën e provës për të provuar pretendimet e saj, kërkuesja nuk ka paraqitur asnjë provë në lidhje me këtë fakt, pra për momentin kur ka marrë dijeni efektivisht dhe është njohur me vendimin e kundërshtuar të Gjykatës së Lartë. 
12. Në vështrim të sa më sipër, për sa kohë kërkesa është paraqitur jashtë afatit ligjor, Kolegji çmon se kërkuesja nuk legjitimohet ratione temporis për vënien në lëvizje të Gjykatës Kushtetuese, ndaj nuk është e nevojshme të vijohet me verifikimin e plotësimit të kritereve të tjera të pranueshmërisë. 
13. Në përfundim, Kolegji çmon se kërkesa nuk plotëson kriteret ligjore për pranimin e saj për shqyrtim në seancë plenare.

PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31 dhe 31/a, pika 2, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,

V E N D O S I:
Moskalimin e çështjes për shqyrtim në seancë plenare.

Vendim i Kolegjit 

Kërkuese: Fatbardha Laçi  

Faqe 4

